
~ _1PITA _
Pita 'ina lele 'aigeda

Pita 'ina lele bewa 'oinega 'ihe'itegita 'abehega
Yesu mumugana mabwaiyana bwebwe'ana,
ta hesi 'imiyamwauwa tutaina 'ina tuta miya
bale'uwa. Coinega tauda wete tamiyamiyamwau
gide tauna. Ma hesi 'ilobwainegita ma 'ateda
tayaliyaya ma'ida hemisa moisa, ma muliyetega
Yehoba 'i'abihetegita.

Loyauwedo

1 Taugu Pita, Yesu Keliso 'ana tohepwaila,
bewa 'igu leta 'oimiya 'omi Yehoba 'ina tomo-
taiyao wahetautaumana ma wahe'asa hali tupwa
loidiya, gide Ponitio ma Galetiya ma Kapadosiya
ma Esiya, ma wete Bitiniya 'asaidiyao 'oidiya.
2 Comi mwalo Yehoba 'inuwatuhugomiya ma
'ane 'thesinuwegomi 'ina tomotaiyao, eeta 'ina
Yaluyaluwa Tabuna bo'i 'igihe'ehau hilegomiya,
beno Natuna bweyahinega, ma 'abehega Yesu Ke-

lisoina 'enana wahematamatane. Sowasowana
helau ma nuwadaumwala simadou 'oimiya.

Hemisa Yesu Keliso 'oina weyahina

3 Yehoba tahepwatuwe, tauna 'ida Bada Yesu
Keliso tamana, weyahina 'i'atemuyamuyaegita
madouna ta li'u hauhauna 'i'ebwaegita Yesu
Keliso 'ina toholo hila 'amasega ‘'oinega.
Bewa weyahina tuta mabwaiyana tanuwatuhu
'abehega 'ina helauwao galewa 'abwa talobadi.
4 Nage 'oina helauwedi 'ilagu bwaibwainidi

weyahimi, ma geya'abwa silamilamida bo
sigalagala bo sitalatala sawala.

> Ma 'omi helauwedi wada lobadi, 'eguma
Yehoba wahemisae 'abehega 'ina waiwaiyega
'ida 'itayahigomi, ta tuta 'ana ‘'ebelosaloha
'oina 'abihetenaina 'igibubuya weyahimi
'i'ebwaegomi.

6 Coinega wayaliyaya madouna, mane gide
tuta to'uto'upana tuwa bewa 'oina tupwana

'ebetohonao mwaudi walobalobadi. 7 Bewa
loidiyega 'imi hemisaedi Yesu weyahina Yehoba

'itohodi.  Gidemusa tuwa goula 'aiwe gani-
ganinisega sitohotohodi. Ma hesi 'imi hemi-
saina goula 'imadou sineya, weyahina goula gin-
aula gumwagumwalina. Ma 'eguma 'imi hemi-
saina waiwaina, 'abwa Yesu Keliso 'ina hapwe-
sama 'oina hepwatu ma wasawasa ma he'asisi
walobadi.

8 Kelisoina tauna geya wa'ita ma tuwa
wahelauweya, ma bewa tuwa wete geya wada
liteya, ma tuwa 'oina wahemisa ma'imi yaliyaya
loina geya'abwa tagwaegwae. 9 Weyahina
imi hemisaina 'ana masi 'oina walatuwa,
beno yaluyaluwami 'adi 'abihetena. 10 Bewa
labihetenaina mwalo palopitao sihesilaleya
ma sibeseya, eeta 'imi 'abihetenaina sigwae
hemiseya ma 'abehega Yehoba 'i'ebwaegomi.
11 Ma Keliso Yaluyaluwana 'atediya 'ihe'ita
nugetediya 'ina muyao ma 'ina wasawasa
muliyetega weyahidi eeta palopitaowedi
sanapu si'ebeseya to tuta 'oina ma togidega
'labihetenaina 'ida hapwesa 'esa.

12 Ma Yehoba palopitaowedi ‘'ihe'itediya
labehega gwae hemisaedi sihepwaila nugetediya
geya taudi siboi weyahidi ma 'omi hesi
weyahimi, ma nuwatuhuwedi mwalo weyahidi
sigwae pwaiya bewa wahesagohediya wasa
bwebwe'ana 'ana tohepwailao 'oidiyega, beno
Yaluyaluwa Tabuna galewega 'ina waiwaiyega.
Ma nuwatuhuwedi sihegwaegomiya, aneloseyao
galewa nuwanuwadi ma taudi wete sida sanapu,
ma hesi geya si'ita.

Mumuga 'ehauna

13 Coinega ginaula bewa weyahina 'imi
nuwatuhu mabwaiyana wagihepa'alidi, ma wete
'imi hemisa walagu bwaibwainidi 'abehega
tutaina Yesu Keliso 'thapwesama 'ebe yaliyaya
waloba Yehoba 'oinega.

14 Yehoba 'oina wahematamatana, ma
geya'abwa 'imi nuwa'ubunao siloiloinaegomi
gidemusa mwalo 'imi tuta hemwagemwage
loina. 15 Ma hesi 'imi paihowa mabwaiyadi
loidiya wamumuga dumwalu, gidemusa
tauna 'itbwauwegomiya 'ina mumuga
dumwadumwaluna.

16 Weyahina Buki He'asisi 'oina 'igwaeya,
“Wagihe'ehaugomi, gidemusa taugu 'ehaugu.”

17 Cabwa Yehoba 'ina loina ‘'aigeda
dumwadumwaluna 'oinega tomota mabwaiyadi
'iloinaedi, gide 'ida paihowa, bwebwe'ana, bo
nuwana galana. Tauna Yehobaina wahesaniyeya
Tamamiu 'imi 'ahwanoi 'oidiya, sowasowana
wahe'asisiyane tuta mabwaiyana bale'u bewa
'oina wamiyamiya.

18 Mwalo 'imi mumuga tubumiyao 'oidiyega
geya Dbwebwe'ana, 'oinega Yehoba 'ami
he'isa 'ipaihoweya sabi 'abihetegomi. Ma
he'isaina wasanapuya 'abehega geya ginaula
gumwagumwalidi gidemusa siliba bo goula,
19 ma hesi he'isaina Yehoba 'ina lami bweyahina
bwebwe'ana hedada 'oinega 'i'abihetegomiya,
tauna Kelisoina bwebwe'ana hedada, geya 'eta
to'aha galana 'oina.

20 Yehoba Kelisoina 'ihesinuwa nugeteya
'ina paihowa bewa weyahina, ee muliyetega
bale'u 'ipaihoweya, ma tutaina 'ebe gumwala
bewa 'oina Kelisoina 'thapwesama, tauda
weyahida. 21 Eeta tauna Kelisoina 'oinega
Yehoba wahemisaeya 'abehega tauna 'amasega
'igihetoholo hileya eeta 'ebemiya wasawasa
'loina 'ilaguya, 'oinega 'imi hemisa ma 'imi
nuwatuhu walagu bwaibwainidi Yehoba 'oina.
22 Coinega 'eda dumwadumwaluna wamuliya
bwaibwainiya, beno 'oinega 'imi 'ehauhila
walobeya, ma wete taudi 'iyamiyao wahelauwedi
latemi mabwaiyana 'oinega, eeta sowasowana
'omi wete wahelau hilegomi 'aigeda 'aigeda,
helau moisa 'oinega.

23 Comi bo'i wali'u hila pwaiya, geya
tamamiyao 'ama'amasidi 'oidiyega, ma hesi
Tamamiu mayawasina ma miyamiya hatayana
'ina gwae 'oinega. 24 Gidemusa tuwa Buki
He'asisi 'ina hepwaila 'igwaeya,

“Tomota mabwaiyadi gide modumodu ma
'idi wasawasao gide modumoduwedi
hoyadiyao. = Weyahina modumoduwedi

muhemuhena ma si'amasa, 'oinega
hoyadiyao wete siwelai.
25 Ma hesi Bada 'ina gwae miyamiya hatayana.”
Gwaeina bewa 'oida 'imiyamiya, beno wasaina
bwebwe'anaina wahesagoha pwaiya.

2

Logidiina mayawasina

1 Eeta 'imi galao ma 'imi 'e'abo'abowao
gwaeyega bo paihowega ma 'imi he'ipi'ipiyao
ma 'imi 'ahwa galagalao waguipailedi, 2 ma hesi
yaluyaluwami 'ana susu bwebwe'ana wa'ebese,
gidemusa taudi gwagwama hauhaudi susu
nuwanuwadi, eeta susuina yaluyaluwami 'adi
'abihetena weyahina.

3 Comi 'ida Badaina 'ina 'atemuyamuya walo-
toho pwaiya, ¢ 'oinega wanaoma 'oina, tauna
logidi mayawasina, mebale'u silososomaneya,
ma hesi Yehoba nuwanuwana eeta 'thesinuweya.

5> Coinega 'omi wete gide yowayowana
mayawasina, yaluyaluwami watagwaledi, ma
'oimiyega Yehoba 'ina Hada 'ida 'abi, ma nage
'oina wahetopwaoli 'ehaumi, ma Yesu Keliso
'ilemegomi ma yaluyaluwamiyega wahetopwaoli

bwebwe'ana Yehoba 'oina. ¢ Gidemusa wete Buki
He'asisi 'oina 'igwaeya,

“Wal'ita logidi bewa bwebwe'ana ma hesihesin-
uwaina yalagulagu nugete hada 'ana 'abi
weyahina 'asa Saiyoni 'oina. Ceguma
taiyawedi sihemisa tauna 'oina geya'abwa

sideba mwadina.”
7Ma 'omi taiyawedi logidi bewa wahemisaeya,

tauna 'oimiya 'abehega logidi bwebwe'ana

hedade, ma hesi taudi geya 'oina sihemisae

taudi weyahidi Buki He'asisi 'oina 'thepwaileya,

ligwae,

“Logidiina mwalo to'abi hada silogwahateya,
ma bewa tuwa sihetoholo pwaiya ma
'thelogidi nugeta, ma logidi mabwaiyadi
'iloinaedi.”

8 Ma wete 'igwae,

“Logidi bewa tomota 'idi 'ebetupa, 'abwa 'oina
situpa ma sibe'u.”

Ma situpa 'oina weyahina gwae geya si-
hemisae. Bewa gide Yehobaina 'ina loina nu-
genugetana taudi weyahidi.

9 Ma 'omi geya gide taudi, ma 'omi hesi
Yehoba 'ina boda hesihesinuwaimi, 'omi
Kiniina 'ina topwaoli ma 'ina tomotaiyao
'ehaumi, weyahina tupwa guguyou 'oinega
libwauwegomiya eeta 'ina 'asilala tobwebwe'ana
hedada 'oina 'ilagugomiya, ma 'abehega 'ina
paihowa bwebwe'anaina wahepwaile.

10 Tuta mwalo 'oidiya 'omi geya waheboda
laigeda, ma sauga bewa Yehoba 'oina wahe-
boda 'aigeda pwaiya, ma mwalo wete Yehoba
'ina 'atemuyamuya geya 'oimiya 'imiyamiya, ma
sauga bewa waloba pwaiya.

Yehoba 'ina topaihowao

11 Ciyagwao 'oimiya yahepwaila 'abehega
tauda bale'u bewa 'oina tohetautaumana, 'oinega
'imi nuwa'ubunaowedi 'atemiya simiyamiya
walogwahatedi, weyahina  yaluyaluwami
silo'alehedi. 12 Ma wamumuga bwebwe'ana
taudi geya meYudiya 'oidiya. Weyahina bewa

tuwa 'abwa si'ahwa'ahwa galagalaegomi, ma
tuta muliyetega 'imi paihowa bwebwe'ana si'ita,
ma 'oinega tutaina Yehoba 'ilatuma Yehobaina
sihepwatuwe.

13 Comi Badaina 'ina boda, ‘'oinega
'ilobwainegomiya ma loina mabwaiyana
bale'uwa wahe'asisiyanedi, gidemusa Kkini
'ina loina 'oina watagwalegomi, weyahina
tauna toloina madouna, 14 ma wete
gabemaniyao wahe'asisiyanedi, weyahina
kiniina 'ihesinuwediya ma gabemaniyedi
togala siloinaedi, ma tobwebwe'ana si'ahwa

bwebwe'anedi. 15> Ma Yehoba 'ina nuwatuhu
bewa ma 'eguma tomata'u'upao sigwae besobeso

weyahimi, ma 'iyamo 'imi paihowa bwebwe'ana
labwa si'ita ma gesowana to'aha weyahimi
sigwaegwae.

16 Ma 'omi hesi Yehoba 'ilihasi pwaigomiya
ma 'abehega waboi waloinaegomi, ma hesi
geya'abwa paihowa galadi 'oidiya watautauya,
ma wapaihowa tuwa gidemusa 'omi Yehoba 'ina
topaihowao. 17 Coinega tomota mabwaiyadi
wahe'asisiyanedi, ma taudi Yesu 'ana tohemisao
wahelauwedi. Yehoba 'oina wahe'asisi madouna,
ma wete toloinaina kini wahe'asisiyane.

Keliso weyahida 'i'ehuyala

18 Ma 'omi topaihowao 'imi babadao
wahe'asisiyanedi ma 'oidiya wahematamatana,
ma geya 'abehega babadao bwebwe'adimo
loidiya, ma wete taudi 'idi loina waiwaidi
wete  wahe'asisiyanedi. 19 Weyahina
'leguma geya 'aigeda 'imi paihowa galana,

ma sigihemuya daisigomi ma Yehoba
weyahina wanuwanuwatuhu madouna eeta
wa'alama'i'itana, beno mumuga bwebwe'ana
Yehoba matana. 20 Ma wanuwatuhuyahi
labehega 'eguma 'ida paihowa galana 'oinega
sigihemuyegita ma ta'alama'i'ita, beno geya
ginaula madouna. Ma hesi 'eguma 'ida
paihowa bwebwe'ana 'oinega sigihemuyegita,
ma ta'alama'i'itana, Yehoba weyahida 'iyaliyaya.

21 Ma 'eda bewa weyahina Yehoba 'ibwau
pwaigita, weyahina Keliso tauna weyahida
'i'emuyamuya eeta 'ebe'ita 'ilaguya 'oida ma
labehega leleyana tamuliyedi. 22 Weyahina
tauna geya 'ina galamo ma wete geya 'eta 'abo
'ahwanega 'ida latuwa. 23 Ma tutaina si'ahwa
galagalaeya geya wete 'oidiya 'ihe'isa, ma wete
si'ehemuyeya, geya wete 'igamwasowaledi, ma
hesi Yehoba 'ithemiseya moisa, weyahina tauna

Toloina dumwadumwaluna. _
Ma weteyage Keliso tauna wahinega

'ida galao 'i'ahalidiya kelose 'oina, ma nage
loinega 'ida mumuga galadi sigumwala, ma
mumuga dumwaluna 'oinega tatauya. Tauna
'ana badi 'oinega 'imi bwebwe'ana walobeya.
25 Moisa, 'omi gide sipi hehebe'uina, eeta sipi
'adi to'itayahina 'itoe hilegomima 'oina, tauna
yaluyaluwami 'ana to'itayahina.

3
Haihaiyedi 'adi loina
1-2 Gidemusa 'omi wete tohai mewahinemi
mwanemiyao wahe'asisiyanedi, eeta 'eguma
taudi geya Yehoba 'ina gwae sihemisae, 'omi 'imi

paihowa bwebwe'ana he'asisiyega wahe'itadi,
ma 'oinega taudi wete sihemisa. 3 Ma geya'abwa
wahe'aupasegomi 'ahupasa hapwehapwesadi
loidiyega, gidemusa debami wapaihowa
bwaibwainidi, nuwana ginaula goula 'oidiyega
wahepasegomi, nuwana 'ami 'wamao 'ausaladi
wa'otedi, 4 ma hesi 'atemi wahepasadi pasaedi
miyamiya hatayadi 'oidiyega, taudi gidemusa
mumuga nuhana ma nuwadobi ‘'oidiyega,
Wanuwatuhuyahi mumugaedi 'abehega ginaula
madouna Yehoba matana.

> Gidemusa mwalo taudi wahiwahine
totapwalolo Yehoba sihemisaeya eeta 'atedi

sihe'ahupaseya mumuga nuhana ma nuwadobi
loidiyega eeta mwanediyao sihe'asisiyanediya.

6 Gidemusa wete Sela mwanena Ebalahamo
'enana 'thematamataneya eeta '''ahwa badaeya.

Ma 'eguma 'omi wamumuga bwebwe'ana ma

geya 'eta to'aha wamatamataute, 'omi Sela
natunao.

7Ma 'omi wete tohai meloheyami mamwane-
miyao wamiyamiya, wanuwatuhuyahi 'abehega
taudi we'awe'adi, 'oinega wahe'asisiyanedi ma
wa'itayahidi, weyahina 'omi mamwanemiyao
mahetemiyao yawasimi Yehoba 'i'ebwaegomiya.
Bewa gidemusa wamumuga 'esa ma 'oinega
geya'abwa to'aha galana 'imi 'ahwanoiyao
'I'abihewe'adi.

Paihowa bwebwe'ana muya 'oina 'imiyamiya

8 Bewa 'igu gwae 'ana 'ebelosaloha 'oimiya
'abehega 'imi nuwatuhuwega ma 'ami loto-
honega wahe'aigeda ma wahelau hilegomi, ma
ma'imi nuwadobi wa'atemuya muyaegomi.

9 Ma 'eguma tupwadi 'oimiya sipaihowa
galana, geya'abwa 'oidiya wahehemaisa,
ma 'eguma wete siheliyegomi geya'abwa
waheheliyedi.  Ma hesi wahemaisedi gwae
bwebwe'ana 'oidiyega, weyahina Yehoba 'igwae
hemisa pwaiya 'abehega 'thelauwegomi, 'eguma
'omi gwae bwebwe'anega 'oidiya wahemaisa.
10 Gidemusa Buki He'asisi 'oina 'ihepwaila,
ligwaeya,

“Ceguma taiya tauna nuwanuwana ma
'iyaliyaya sabwelo mabwaiyana 'oidiya,
'ilobwaineya ma gwae besobeso ta 'abo
'ilolagu.

11 Wete paihowa galadi 'ilogwahatedi ma
'ipaihowa bwebwe'ana hali tomota
'oidiya, ma wete 'ihetapewa waiwai
nuwadaumwala weyahina.

12 Weyahina 'ida Bada tuta mabwaiyana tob-
webwe'anao 'ilomatayahidi, ma wete 'idi
'ahwanoiyao 'thesagoha bwaibwainidi, ma
taudi togala 'ilogwahatedi.”

13 Moisa tuwa, geya sawasawahina 'eta taiya
'I'ehemuyegomi, 'eguma ginaula bwebwe'ana
nuwami 'i'ewa'ewa, ma tuta mabwaiyana 'oina
wapaipaihowa.

14 Ma geya'abwa tomota wamatamatautedi bo
nuwana wanuwanuwa mwau 'oidiya, ma hesi
wayaliyaya, 'eguma ginaula bwebwe'ana wa-
paipaihowa ma si'ehe'ehe muyegomi, 15 ma hesi
latemiyega 'ida Bada Keliso wahe'asisiyane. Ma
leguma taiya 'thesilalegomi ma 'igwae, “To'aha

weyahina 'uhemihemisa?” nata 'omi wagwae-
hila ma'imi hepwaila bwebwe'ana 'oidiya, ma
ma'imi mumuga nuhana 'oinega wahegwaedi.

16 Ma to'aha wanuwatuhuya bwebwe'ana,
tuta mabwaiyana gidemusa wapaipaihowa 'esa,
loinega 'eguma taiyawedi si'ahwa galaegomi
weyahina 'abehega 'omi Keliso 'ana tomuliyao,
'abwa sideba mwadina, 'eguma 'imi mumuga

bwebwe'ana wahe'itedi.
17 Ceguma Yehoba 'inuwatuhuya 'abehega

muya taloba, 'illobwainegita ta'emuyamuya 'ida
paihowa bwebwe'ana weyahina, ma hesi geya
'ana 'ita bwebwe'ana 'eguma paihowa galana
weyahina ta'emuyamuya.

18 Gidemusa tuwa, Keliso ma'aigeda 'i'amasa
'ida galao weyahidi, ma tauna loheya
bwebwe'ana, ma tauda galagalaida ma weyahida
'i'amasa, ta 'oinega 'itoegita Yehoba 'oina.
Ma Keliso wahinamo silohe'amasiya, ma
yaluyaluwana geya.

19 Coinega yaluyaluwana 'ilatuwa ta 'itauya
yaluyaluwa paipainidi 'oidiya 'ilohatotowa.
20 Yaluyaluwaedi tomota yaluyaluwadi, taudi
mwalohene Nowa 'ina tuta Yehoba weyahidi
'ithe'alama'i'itana ma 'abehega 'oina sihemisa,
ta geya. Coinega mabwaiyadi yagewa
loinega sidamana, ma tupwadimo bwasiyega
'i'abihetediya, beno nima 'aigeda ma 'etoi,
'i'abihetedi wagaina Nowa 'i'abiya 'oinega.

21 Bwasiina 'ihe'ita moisa 'oida 'abehega bewa
tuwa bwasi 'ebe babitaiso 'i'abihetegita. Ma
babitaisoina geya 'abehega wahida 'ana deu-
lamo, ma hesi 'ida 'ahwanoiyega Yehoba 'ateda

'igihe 'ehaudi, Yesu Keliso 'ina toholo hila
loinega, 22 tauna 'ihane pwaiya galewa, eeta
bewa tuwa Yehoba 'ina 'ebeulega 'imiyamiya,
ma aneloseyao ma toloinao mabwaiyadi galewa
'oina 'iloiloinaedi.

4

Cida mumuga tabuidi

1 Wanuwatuhuyahi 'abehega tutaina Yesu
'ithetomotai muya 'ilobeya, ma 'imi nuwatuhu
walagu Yesu gidemusa, ma 'oinega waboimo
wagihepa'aligomi, weyahina 'eguma taiyawedi
taudi wahidiyega muya silobediya, 'idi mumuga
galana 'igumwala pwaiya.

2 Coinega 'ida tuta mabwaiyana bale'uwa
tamiyamiya tatagwalegita Yehoba 'oina ma tauna
'iloinaegita ma hesi 'ida nuwa'ubuna geya'abwa
'iloloinaegita.

3 Mwalo 'imi mumuga galana gidemusa
taudi tomiya ganamuli, ma mumugaedi
bewa  walogwahatedi, gidemusa  sogala
ma nuwa'ubuna ma bwasi waiwaidi ‘'adi
numa yauyaule, ma he'iya'iyagu paihowa
galadi weyahidi, ma wete hemisa 'abo'abodi
hali ginaulao ‘'oidiya. 4 Ma tomiya
ganamuliyedi sinuwa henainaida 'eguma
'omi geya mahetemiyao ginaulaedi galadi
wapaipaihowadi, 'oinega si'ahwa galagalaegomi.
> Ma hesi Yehoba tomota mayawasidi ma
lama'amasidi 'abwa 'ibwa'omatadi, ma wete
taudi tomiya ganamuli 'abwa siyatala matana.
6 Bewa huhuna 'oinega wasa bwebwe'ana
'iguguyaeya to'amasao ‘'oidiya, ma tuta

mayawasidiya 'adi loina mwauna silobeya, ma
'lane yaluyaluwadiyega yawasidi si'ewa Yehoba
loinega.

7 Muhemuhena  ginaula  mabwaiyana
sigumwala. Coinega wa'itayahigomi ma
'imi nuwatuhuwao wagihepa'alidi, ma tuta

baibaiwana wa'ahwa'ahwanoi Yehoba 'oina.
Coinega wahelau hilegomi moisa 'aigeda

laigeda 'oimiya, weyahina helau sawasawahina
ma galana baibaiwadi 'igibodi. 9 Coinega
liyammiyao wabwauwedi 'imi hada, nuwa
bwebwe'anega, ma geya'abwa walolomugiyedi.

10 Ma 'aigeda 'aigeda Yehoba heguheguyai
hagana ma hagana 'i'ebwae pwaigomiya, 'oinega
heguheguyaiyedi ‘'oidiyega wapaihowa ma
'iyamiyao walemedi, ma 'oinega 'omi Yehoba 'ina
topaihowa bwebwe'ami. 11 Ceguma taiyawedi
'omi wahetohepwaila, wahetohepwaila tuwa
gidemusa Yehoba 'ina gwae wahepwaileya, ma
leguma taiyawedi 'omi walemalema, walema
tuwa 'imi waiwai mabwaiyanega, gidemusa
waiwaiina 'i'ebwaegomiya, ma 'oinega paihowa
mabwaiyadi 'oidiyega tomota Yesu Keliso
sisanapu ma Yehoba sihepwatuwe, weyahina
tauna wasawasa moisa ma tohewaiwai moisa,
tuta mabwaiyana 'oidiya. Emeni.

Yesu 'ina tomotaiyao si'emuyamuya

12 Ma tasigwao, geya'abwa ma'imi henainaida
'eguma tutaina 'ebe tohona mwaudi walobadi.
Geya'abwa wanuwanuwatuhu labehega
silatulatu daita, 13 ma hesi wayaliyaya, ma
wete wanuwatuhu 'abehega Yesu Keliso muya

'ilobeya, eeta 'omi gidemusa tuwa waloba
'ese, ma muliyetega tutaina 'ina wasawasa
'thapwesama wayaliyaya madou hedada.

14 Ma 'eguma tomota si'ahwa galagalaegomi
'imi hemisa Keliso 'oina weyahina, wayaliyaya
tuwa, weyahina  Yehoba  yaluyaluwana
'asi'asilalaina 'oimiya 'imiyamiya. 15 Ma hesi
geya ginaula bwebwe'adi weyahimi 'eguma
walohe'amasa bo wayagaha bo wapui bo
wapaihowa besobeso ma weyahidi muya waloba.
16 Ma ginaula bwebwe'ana hesi 'eguma 'omi
Keliso 'ina bodao ma muya waloba. Beno
geya 'ebe debamwadina, ma hesi Yehoba
wahepwatuwe, weyahina 'omi Keliso 'ina bodao
moisa.

17Ma tuta 'ilatu pwaima ma 'ane bwa'omatana
'ithegaina, ma 'oinega Yehoba 'ina tomotaiyao
'ida bwa'omatana nugetedi, eema muliyetega
taudi wasana bwebwe'ana geya sihemihemise,
'idi galao 'ana maisa mwau hedada siloba. 18 Ma
Buki He'asisi 'oina 'thepwaila pwaiya, 'igwae,

“Yehoba 'oina mwauna ma ‘'abehega
tobwebwe'adi 'i'abihetedi, ma hesi
togidega togala, taudi Yehoba 'ana
tologwahatao? Taudi beno 'adi 'abihetena
mwau hedada.”

19 Coinega 'eguma 'omi Yehoba 'ina nuwatuhu
loinega muya walobalobadi, yawasimi watag-
waledi tauna 'oina, ma 'ane 'i'itayahigomi,
weyahina tauna 'ada Topaihowa bwebwe'ana
moisa, ma 'omi wete gidemusa wamumuga
bwebwe'ana.

Yehoba 'ina tomotaiyao 'adi 'itayahina

1 Tohekalesiyao 'adi babadao 'omi, 'abehega
yagihenuwa yahigomi 'imi paihowa weyahina.
Weyahina taugu 'aigeda wete tohekalesiyao 'idi
bada, eema taugu mataguwega Keliso 'ina muya
ya'iteya, ma 'abwa 'ina wasawasa 'asi'asilalana
loina yamiyamiya to tuta 'eguma 'ina wasawa-
saina 'igihe hapwese.

2 Coinega wete yahenuwa lagugomi 'abehega
'imi bodaowedi wa'itayahidi, taudi beno
Yehoba 'ina tomotaiyao. Ma wa'itayahidi 'imi
latetagwalega tuwa gidemusa Yehoba 'ina
nuwatuhu, ma geya'abwa ma'imi logwahata.
Ma 'imi paihowa wapaihowadi, geya 'ami maisa
madouna weyahina, ma hesi 'ate tagwalega
wapaihowa.

3 Ma geya'abwa watoho ma wahetoloina
loidiya, ma hesi mumuga bwebwe'ana wahe'itae
loidiya, ma simuliyegomi. 4 Ma 'oinega tutaina
To'itayahina madouna 'ilatuma, tauna 'oinega
lami maisa bwebwe'ana ma miyamiya hatayana
waloba.

5 Coinega wete 'omi tubu hanehaneyao
sowasowana babadao wahe'asisiyanedi, ma
mabwaiyami wanuwadobi ma 'aigeda 'aigeda
'oimiya wahelemalema hilegomi. Gidemusa
tuwa Buki He'asisi 'ina gwae gide, 'igwaeya,
“Yehoba tonuwahane 'i'ausidi, ma hesi

_tonuwadobi 'ihelauwedi.” .
6 Coinega wanuwadobi ma watagwalegomi

Yehoba Tohewaiwai moisa nimana, ma 'oinega

muliyetega tauna 'ina tuta bwebwe'ana 'oina
'igihanehegomi.

7 Ceguma wanuwagala, beno 'ami mwauyao
mabwaiyadi Yehoba 'oina wa'ebwae
ma 'i'ewayahuledi, weyahina Yehobaina
'I'atemuyamuyaegomiya.

8 Coinega walomata yahigomi bwaibwaini
lami 'aleha Tomudulele 'oinega. @ Weyahina
Tomudulele tauna gidemusa totopwatula, tuta
mabwaiyana 'isakosakowasi ma 'i'ebe'ebesa
labehega 'ana tai 'iloba, ma 'i'ai. 9 Ma
geya'abwa wamatamatauta, ma hesi 'imi hemisa
'oina watoholo pa'ala, weyahina wasanapuya
labehega 'iyadao taudi Yesu 'ana tohemisao
mwauwedi silobalobadi tupwa mabwaiyana
loidiya.

10 Yehoba tauna 'atemuyamuya huhuna ma
'ibwau pwaigita ma 'abehega 'ina wasawasa
miyamiya hatayana 'oina tamiyamiya Keliso
mahetedai. Ma 'imi muya tuta 'i'iunamo
ma sigumwala, ma muliyetega Yehoba
'igihe 'ehaugomi ma ‘'igihepa'aligomi ma
'igihe waiwaiyegomi ma 'abehega wamiya
bwebwe'ana. 11 Weyahina tauna Tohewaiwai
miyamiya hatayana. Emeni.

Gwae helau
12 Cimi leta 'i'iuna bewa Sailasa 'ilemegauwa
eeta yaleleya weyahimi. Tauna Sailasaina
tahesaniyeya 'abehega tauna 'aigeda tasidai
ma'ina hemisa. Coinega 'imi leta bewa 'oina
nuwanuwagu ma Yehoba 'ina helau moisa yahep-
walile 'oimiya, ma 'oina watoholo pa'ala.

13 Ma wete tohekalesiyao tupwa bewa
Babiloni 'oina 'idi helau ‘'oimiya. Taudi
Yehoba 'ihesinuwediya gidemusa tuwa 'omi
'thesinuwegomiya, 'idi gwae helau 'oimiya. Ma
wete natugu Maki 'ina gwae helau 'oimiya.

14 Coinega wahelau hilegomi 'aigeda 'aigeda
'oina, ma wa'atusapwali hilegomi helau moisega.
Ma 'omi Keliso 'ina tomotaiyao wamiya yaliyaya.

Taugu Pita.

